ASANTE SERIKALI YA AWAMU YA SITA KWA VYUMBA VINGINE VYA MADARASA
Mwenyekiti wa Kamati ya Elimu, Afya na Maji, ambaye pia ni Diwani wa Kata Kaibanja, Mheshimiwa Jasson Rwankomezi, ameishukuru Serikali ya Awamu ya Sita, ya Jamhuri ya Muungano wa Tanzania kwa kuipatia Halmashauri ya Wilaya Bukoba fedha, shilingi milioni mia tisa (900,000,000.00) kwa ajili ya ujenzi wa madarasa kwa ajili ya kidato cha kwanza.
“Madarasa hayo, sisi ndio tulitakiwa kuyajenga kwa fedha za wananchi, lakini serikali imeamua itupunguzie mzigo huo na kutupatia fedha hizi ambazo zinajenga vyumba vya madarasa arobaini na tano (45) katika shule za sekondari zenye uhitaji mkubwa zaidi wa vyumba vya madarasa kwa ajili ya kufanikisha uandikishaji wa wanafunzi wa kidato cha kwanza hapo mwakani.”
Mheshimiwa Rwankomezi ameyasema hayo katika kikao cha Kamati ya Elimu, Afya na Maji kilichoketi leo, tarehe 09.11.2022 kwenye ukumbi wa mikutano wa Halmashauri hiyo, ambapo pia amewasisitiza wanakamati kuwajibika ipasavyo, kwa sababu kamati hiyo ndio inayoangalia mustakabali wa wananchi moja kwa moja, kwa kuwa inagusa masuala ya elimu, afya na maji, ambayo ni mambo makubwa anayoyahitaji mwananchi katika maisha ya kila siku.
Naye Mkurugenzi Mtendaji wa Halmashauri hiyo, Bi. Fatina Laay, ameiambia kamati hiyo kwamba pamoja na ujenzi wa vyumba vya madarasa unaondelea ndani ya Halmashauri, Serikali imepokea kero ya elimu msingi na sekondari, ya uhaba wa matundu ya vyoo na hivi karibuni changamoto hiyo itatuliwa ili kuendelea kuboresha mazingira ya ujifunzaji na ufundishaji mashuleni.
Kwa upande wa sekta ya afya, Katibu wa Kamati hiyo ya Elimu, Afya na Maji, ambaye pia ndiye Mkuu wa Divisheni ya Afya, Ustawi wa Jamii na Lishe, wa Halmashauri ya Wilaya Bukoba, Daktari Bandioti Gavyole ameeleza kwamba sekta hiyo inaendelea kuwatambua wazee na kuwapatia vitambulisho ili waweze kupata huduma za matibabu bure na kwamba zoezi hilo litakuwa endelevu kila baada ya mwaka mmoja ili kuhakikisha kila mzee anatambuliwa na kupewa huduma stahiki.

Nao wanakamati wa Elimu, Afya na Maji wakashauri kwamba ni vyema kila kituo cha kutolea huduma za afya cha Halmashauri kipande miti ya matunda na suala la lishe bora liendelee kutiliwa mkazo ili kuendelea kupata kizazi chenye afya njema.

Kamati ya Elimu, Afya na Maji, ni mojawapo ya kamati za kudumu za Halmashauri. 

